
RESOLUCIÓN DA ALCALDÍA SOBRE MEDIDAS DE PREVENCIÓN NO ÁMBITO 
DO CONCELLO DE BARREIROS COMO CONSECUENCIA DA EVOLUCIÓN DA 
SITUACIÓN EPIDEMIOLÓXICA DERIVADA DA COVID-19

ANTECEDENTES
Á vista do escenario producido pola aparición do coronavirus (COVID-19) a nivel mundial e 
ante a necesidade científica trasladada polas autoridades competentes de adopción de medidas 
preventivas e de accións que permitan facer un seguimento da situación do avance dos casos;
Tras terse constituído en Galicia unha Comisión Interdepartamental para o seguimento do 
coronavirus (COVID-19) e outras enfermidades emerxentes, de conformidade coas previsións 
normativas  existentes  e  considerando  o  acordado  no  Consello  Interterritorial  do  Sistema 
Nacional de Saúde; 
Seguindo as recomendacións e instrucións da Xunta de Galicia, acordadas en Consello da 
Xunta de 12 de marzo de 2020, publicadas no DOG nº49 bis da mesma data, sobre a adopción 
de medidas preventivas  en materia de saúde pública na Comunidade Autónoma de Galicia, 
como consecuencia  da  evolución  da  epidemia  do  coronavirus  COVID-19,  o  Concello  de 
Barreiros adoptou en data 13 de marzo de 2020 unha serie de medidas de control ditadas por 
resolución de alcaldía número 149/2020.
Superada a fase III e o conseguinte levantamento das medidas derivadas do estado de alarma, 
ao abeiro dos acordos do Consello da Xunta de Galicia publicados no DOG de data 13 e 27 de 
xuño, a Xunta de Goberno Local de data 22 de xuño de 2020, acordou a apertura dalgúns 
locias  municipais  dacordo   co  “Protocolo  básico  para  a  apertura  de  locais  públicos  do  
Concello de Barreiros tralo estado de alarma provocado pola crise sanitaria ocasionada  
pola COVID-19”. Igualmente, a alcaldía deste Concello ditou en data 30 de xuño de 2020 
resolución número 289/2020, na que se recollía o seguinte acordo resolutivo: 
“PRIMEIRO.-  Autorizar  o  uso  dos  areais  municipais  e  zonas  adxacentes  coas  seguintes  
normas de acceso e uso: 
-  Obrigatoriedade  do  uso  de  máscara  nos  accesos  aos  areais  e  paseos  marítimos  e  en  
calquera  espazo no que  non poida garantirse  o  mantemento  da  distancia  de  seguridade  
interpersoal.
 - Obrigatoriedade de uso exclusivo para entrada e saída das praias dos accesos sinalados  
como tal coa correspondente cartelería oficial. 
- Os elementos de uso común como duchas, lavapés, etc. estarán clausurados ao uso debido  
ao risco eminente de contaxio polo uso e estancamento de auga nos mesmos. 
- Os aseos públicos só poderán usarse, con unha ocupación máxima de unha persoa (excepto  
supostos de dependencia das persoas, en cuxo caso poderán ser asistidas por unha persoa  
acompañante), cando conten con persoal municipal de control. 
-  A distancia  interpersoal  mínima entre  persoas  usuarias  do  areal  será  de  3m2 ,  sendo  
obrigatorio o uso de máscara no caso de non garantirse tal distancia. 
- Non se permiten os deportes de contacto nin grupais que superen as 15 persoas. Non se  
permitirán deportes grupais cando a superficie útil da praia se vexa reducida por mor das  
mareas ou cando o número de persoas na praia sexa elevado. 
- Terán preferencia as actividades realizadas por menores con respecto ás realizadas por  
maiores e  deberán realizarse sempre evitando o contacto físico e  garantindo a distancia  
interpersoal. 
- O lixo xerado no areal debe depositarse nos colectores xerais habilitados ao efecto fóra dos  
areais. 

- Obrigatoriedade de atender ás indicacións ou ordes do persoal municipal ou autoridades  
debidamente identificadas. 
SEGUNDO.- Autorizar o uso de espazos públicos  abertos  sen mobiliario público ou con  
mobiliario que non sexa de contacto persoal (pistas descubertas) coas seguintes normas:
 - Non se permiten deportes grupais de contacto ou actividades deportivas nas que non se  
garanta a distancia interpersoal de 1,5metros.
 - A distancia interpersoal será de 1,5metros, sendo obrigatorio o uso de máscara no caso de  
non poder garantirse. 
- Non se permite a celebración de actividades de lecer nocturno, festas, verbenas e outros  
eventos populares nos que non sexa posible o mantemento da distancia interpersoal de tres  
metros cadrados de pista por cada persoa usuaria. 
- Para a celebración dos eventos sinalados no parágrafo anterior debe solicitarse, con un  
prazo mínimo dun mes previo á celebración, autorización expresa ao Concello de Barreiros.  
Dita solicitude acompañarase dun protocolo sanitario aplicable ao espazo, un seguro de  
responsabilidade civil  da entidade ou persoas organizadoras  específico  para supostos  de  
contaxio da COVID-19, un listado das persoas participantes no evento e a designación das  
persoas responsables do evento a todos os efectos. 
-  O Concello  de  Barreiros  non habilitará  colaboración económica e/ou  material  para  a  
realización de ditos eventos. 
TERCEIRO.- Autorizar a apertura progresiva ao uso dos espazos públicos con mobiliario  
urbano (áreas recreativas, parques infantís, etc.) en función das labores de desinfección que  
se poidan realizar nas mesmas, que serán debidamente sinalizadas con cartelería oficial,  
indicando as instrucións de uso das mesmas. Aquelas zonas que non se atopen debidamente  
sinalizadas quedan clausuradas ao uso público. 
CUARTO.- Trasladar á poboación en xeral, ao cadro de persoal municipal, á agrupación de  
persoas voluntarias de Protección Civil e á Garda Civil a presente resolución; indicando que  
o incumprimento das normas contidas no mesmo conlevará a tramitación do correspondente  
expediente administrativo sancionador. 
QUINTO.- Este decreto entrará en vigor o mesmo día da súa sinatura, manténdose vixente  
ata ser derrogado expresamente, podendo ser obxecto de redución ou ampliación segundo as  
indicacións emitidas polas autoridades sanitarias.”
En data 5 de xullo de 2020 a Consellería de Sanidade publica no DOG a orde de 5 de xullo 
pola que  se  establecen medidas de  prevención nos concellos de  Alfoz,  Barreiros,  Burela, 
Cervo, Foz, Lourenzá, Mondoñedo, Ourol, Ribadeo, Trabada, O Valadouro, O Vicedo, Viveiro 
e Xove, como consecuencia da evolución epidemiolóxica derivada do COVID-19. 
Dita orde establece unha serie de restricións e normas a aplicar en dito ámbito, que inclúe o 
concello de Barreiros, e que deben ser de obrigado cumprimento a efectos de control do brote  
existente. A exposición de motivos de dita orde, establece ademais que “non se recolle, pois,  
unha lista pechada de medidas de prevención, senón que poderán adoptarse, de acordo cos  
principios de precaución e de proporcionalidade que deben rexer as actuacións en materia de  
saúde, as necesarias para facer fronte ao concreto risco sanitario de que se trate.”
Á falta dun protocolo claro e medidas concretas emitidas pola Consellería que unifiquen as 
actuacións  a  aplicar  homoxeneamente  en  todos  os  concellos  e  á  vista  da  descarga  de 
competencias efectuadas nas alcaldías; tendo trasladado a imposibilidade deste Concello de 
realizar  as  funcións  de  vixianza,  inspección  e  control  do  cumprimento  das  medidas 
establecidas; mais atendendo a un criterio de prudencia, toda vez da imposibilidade técnica de  
actuar  en  base  a  criterios  sanitarios  ou  epidemiolóxicos  con base  técnica  e  atendidos  os 
medios dos que dispón esta administración local, esta alcaldía considera que é procedente 

revisar os decretos en vigor no relativo ás medidas de control da COVID-19, toda vez que no 
día de hoxe se nos ten trasladado oficialmente a existencia de persoas contaxiadas no ámbito 
territorial municipal e se ten coñecemento da existencia de persoas en cuarentena por razóns 
sanitarias. 
En base ás atribucións que me outorga a lexislación vixente, RESOLVO: 

PRIMEIRO.- Acordar o peche de todas as instalacións e locais municipais para o seu uso 
público,  salvo  aqueles  que  se  doten  de  medios  que  garantan  as  condicións  de  hixiene  e 
salubridade que se determinen en cada momento.
SEGUNDO.- Acordar o peche ao público de espazos e zonas ao aire libre de uso común 
como pistas deportivas, parques infantís ou para persoas adultas, áreas recreativas e outros 
espazos de análoga natureza. 
TERCEIRO.- Trasladar á poboación a obrigatoriedade das normas contidas na orde de 5 de 
xullo  de  2020  (DOG  132  da  mesma  data),  entre  as  que  cómpre  destacar,  pola  especial 
incidencia neste concello as seguintes:

- Limítase a entrada e saída de persoas do ámbito territorial da orde, salvo os casos 
establecidos na mesma. 

- Dentro de dito ámbito territorial poderá circularse sen limitacións, salvo no caso de 
persoas con sintomatoloxía e casos e contactos estreitos.

- Limítanse os grupos para calquera actividade ou evento na vía pública a un máximo de 
10 persoas non conviventes. 

- Obrigatoriedade de uso de  máscara en todo momento,  en espazos ao aire libre ou 
pechados de uso público, incluídas praias, exceptuando o momento do baño. 

- As actividades que se realicen nas praias non poderán superar a participación de 10 
persoas. 

- Os locais de hostelaría non poderán atender na barra, limitarán o seu aforo ao 50% e 
terán  como  horario  máximo  de  peche  ás  23:30horas,  con  un  período  máximo de 
desaloxo de trinta minutos. 

- Os lugares  de  culto  non poderán  superar  o  50% da súa capacidade  e  non poderá 
utilizarse o exterior dos edificios nin a vía pública para a celebración de actos de culto. 

- Os velorios  teñen un límite  máximo de  25  persoas  ao  aire  libre  e  10  persoas  en 
espazos pechados. As comitivas fúnebres non poderán superar as 25 persoas. 

- As cerimonias nupciais e outras celebracións relixiosas ou civís estarán sometidas ás 
normas de aforo do lugar onde se celebren. No caso de establecementos de hostelaría, 
non poderán superar as 100 persoas en espazos ao aire libre e 50 persoas en espazos 
pechados. 

- Limítase con carácter xeral o aforo dos espazos pechados ao 50%.
- Demórase a autorización do restablecemento das actividades dos locais de discotecas e 

demais  establecementos  de  lecer  nocturno e  das  festas,  verbenas  e  outros  eventos 
populares. 

CUARTO.- Ordenar  o  reforzo  das  labores  de  desinfección  e  limpeza  das  instalacións 
municipais que permanezan abertas ao público, así como os espazos públicos de uso común. 
QUINTO.- Trasladar ao persoal municipal  a necesidade de realizar reforzos nas labores de 
limpeza  e  desinfección  dos  medios  de  traballo  e  de  atender  aos  protocolos  que  se  teñen 
facilitado desde o departamento de persoal, lembrando a obrigatoriedade de uso de máscara 
na prestación e realización dos traballos.  
SEXTO.- Trasladar á poboación que se evite o desprazamento presencial ás dependencias 
municipais  que  permanezan  abertas,  salvo  necesidade  inaprazable;  recomendando  a 

realización  de  xestións  vía  telématica  na  sede  electrónica  do  Concello,  teléfonica  nos 
teléfonos habilitados ao efecto ou por medio dos enderezos electrónicos. 
SÉPTIMO.- Trasladar o contido deste  decreto á poboación en xeral,  ao cadro de persoal 
municipal, á agrupación de persoas voluntarias de Protección Civil e á Garda Civil a presente 
resolución;  indicando  que  o  incumprimento  das  normas  contidas  no  mesmo  conlevará  a 
tramitación do correspondente expediente administrativo sancionador. 
OITAVO.- Este decreto entrará en vigor ás 00:00 do día da súa sinatura, manténdose vixente 
ata ser derrogado expresamente, podendo ser obxecto de redución ou ampliación segundo as 
indicacións  emitidas  polas  autoridades  sanitarias  en  función  da  evolución  epidemiolóxica 
derivada da COVID-19.

Asinado dixitalmente en Barreiros, na data que figura ao marxe, pola alcaldesa, Ana Belén 
Ermida Igrexas, do que eu, a secretaria do Concello, Begoña Teijeiro Campo, dou fe.

